
Lehen solairua

Biosfera

Bi pintoreek paisaiaren, espazioaren eta 
objektuen balio plastikoekiko partekatzen duten 
sentikortasunak errealitatearen eta irudikapenaren 
arteko jolas sotila iradokitzen du biengan. Horrez 
gain, etxe familiarraren leihotik eta estudiotik, 
hurrenez hurren, islatzen duten lurrarekiko 
maitasuna ere partekatzen dute. Baina, Ucelayk 
margotuak eta Lazkanok aipatuak, hegoaldeko 
haize-hodeiek adierazten dute, ezinbestean, 
naturaren ikuspegi erromantikoa.

José María de Ucelay 
1903-1979

1920an Euskal Artisten Elkartean sartu zen, eta 
handik bi urtera Madrilera joan zen, San Fernandoko 
Akademian ikastera. Ikasleen Egoitzan harremana 
izan zuen, besteak beste, Buñuelekin, Lorcarekin 
edo Dalírekin. 1923 eta 1938 bitartean, Parisen bizi 
izan zen, eta maiz egin zituen erakusketak, bai 
han, eta bai Bilbon, Donostian, Madrilen, Berlinen 
edo Kopenhagen, betiere abangoardiarekin lotuta. 
Gerra Zibilean, Eusko Jaurlaritzarekin elkarlanean 
aritu zen arte-ondarea zaintzen, eta Parisko 1937ko 
Nazioarteko Erakusketan Pabiloi Espainiarreko 
euskal atala komisariatu zuen. 1938az geroztik, 
Londresen kokatu zen, harik eta 1949an Bilbora 
itzuli zen arte, non Emen taldeko kide izan zen 
1966az geroztik.



Bola-jokoan San Bartolomen
c. 1935. Olioa mihisean 

Ucelayk Bizkaiko Urdaibai erreserbako paisaia menditsua ekarri du 
gogora jolas-eszena honetan; bizitzako aldi luze bat igaro zuen leku 
hartan. Hala ere, Parisko estudioan margotu zuen, eta horrek azaltzen 
du, neurri batean, irudikatutako lan honi darion irrealtasun aura. Lehen 
planoko boloen eskalak menhirrak gogorarazten ditu, eta mendiak 
hodeiekin flotatzen ari direla dirudi. Margolariak behin eta berriz 
errepikatu zuen zeru mota hori garai hartako lanetan. Elementu horiek 
guztiak surrealismoaren eta errealismo magikoaren sintesia dira, 
galderaz eta iradokizunez betetako irudi oniriko bihurtuta.

1983an eskuratua



Barnealdea mahaiarekin eta frutekin
c. 1951. Olioa oholean 

Eszenatokia zalantzarik gabe ezagutzeko modukoa da, Bizkaiko 
Busturiko Txirapozu jauregiko barnealdea, margolariak hil arte bizileku 
izan zuena. Erbestetik itzuli berria zela, 30eko hamarkadan egin 
zituenak bezalako natura hilak irudikatu zituen, errealismo magikoaren 
auraz, nahiz eta kolore argiagoa erabili. Frutak eta portzelanazko ontzi 
zuloduna argi-kontra leunean agertzen dira, baina Ucelayk efektu 
luminiszente ederra lortu zuen, hormetan islatutako argia haien gainean 
proiektatuta. Leiho batetik, Altamira auzoa, Gernikako itsasadarra eta 
Ereñozarreko San Migel mendia ikusten dira.

1954an eskuratua



Conversation Piece, cum tiffin (Hizketaldi baten 
eszena, hamaiketakoa) edo Urrutia eta Aranoa
c. 1951. Olioa mihisean 

Jenaro Urrutia (ezkerrean) eta Juan de Aranoa (eskuinean) margolariak 
Txirapozuko lorategian ageri dira, Ucelayren Busturiko etxean, Bizkaian. 
Haien aurrean, mahai gaineko pitxer batean bi artisten izenak irakur 
daitezke. Lehen planoan, pintura-tresnen kutxa batek bien lanbidea 
dakar gogora. Egileak bere burua erretratatu du atzealdean koadro 
bera margotuz; metapintura sofistikatu bat eragiten du horrek. Pintura 
britainiarrean ohikoa den talde-erretratu mota honekin eta argiaren 
zentzu originalarekin, Ucelayk dotorezia formal eta kontzeptual handia 
lortu zuen.

1956an eskuratua



Jesus Mari Lazkano
1960

Arte Ederretan doktore da Euskal Herriko 
Unibertsitatean. Errepertorio plastikoa eta tematikoa 
eratzeko, eragile izan ditu nola euskal jatorria, hala 
New Yorkeko, Chicagoko edo Erromako egonaldiak, 
arkitekturarekin eta paisaiarekin lotuta beti, bai eta 
hiperrealismotik hurbileko bokazio kontzeptualaren 
teknika preziosistarekin ere. Erromantizismo eta 
surrealismo aire bat dute haren konposizioek; 
askotan, panoramikoak eta formatu handikoak 
dira. Erakusketak egin izan ditu, Espainian ez ezik, 
Ameriketako Estatu Batuetan, Txinan, Suitzan, 
Italian eta Indonesian, eta haren lanak ikusgai 
daude mundu osoan, izen handiko museo eta 
bildumetan.



José María de Ucelayri zegokion sestantea

“Nundik nola” lanerako zirriborroa
c. 1991. Grafitoa eta boligrafoa paperean

Jesus Mari Lazkanoren bilduma

Urdaibai seriea
1996. Akrilikoa mihisean 

Multzo hau Lazkanok 1995etik 1996ra bitartean egin zituen 300 
lanetako bat da (antzeko neurriko 150 pintura eta 150 akuarela), 
eta bere estudioko leihotik ikusten den ikuspegi bera jasotzen 
dute. Argi aldakorra da serieko protagonista, eguneko orduen edo 
klimatologiaren arabera, paisaiaren pertzepzioa aldatzeko gai dena. 
Ingurunearekiko argi-erako hurbiltze horrek, aldaketa etengabean 
erabat atzeman ezin den zerbaiten zatiak izoztuz, denborari buruz 
gogoeta egiteko balio izan zion artistari.

Bilduma partikularra

Federico Grafe jaunaren eta Carmen Castells andrearen dohaintza 2015ean

Gure Uzelai, zeruan zarana. Urdaibai seriea
1996-2021. Akrilikoa mihisean 

Obra honetan Lazkanok Ucelayk San Bartolomeko bola-jokoan 
jarri zuen hodei-zerua bereganatu zuen, jatorrizkoaren gainerako 
elementuetatik isolatuz eta protagonismo osoa hari emanez. Hemen, 
argiaren tratamendu berezian eta artista gipuzkoarraren pintzelkada 
lau araztuan iragazi da, mihise txiki batean paisaia-formatura egokituta, 
bere arte-langintzan ohi duen moduan. Erreferente autonomo hori ez 
du pintura honetan soilik erabili, izenburu bereko beste lanetan ere 
agertzen baita.

Artistaren dohaintza 2022an 

Amaitu gabeko irudiaren zain
2001. Akrilikoa mihisean 

Pintura honen kanpoko bista Alfred Stieglitzek New Yorken egindako 
argazki batetik hartua da, eta lerro arrazionalistako barrualdea, ostera, 
Mies van der Rohe arkitekto alemaniarrari egindako omenaldia 
da. Materialen irudikatze zehatza –marmolak, altzairua eta beira–, 
konposizioaren oreka landu-landua, eta argiaren tratamendu 
akasgabea eragile dira, artistaren ideiak laburbiltzen dituen obra honi 
urruntasun-sentsazioa eta denbora gabetasun hotza ezarriz..

2002an eskuratua

BBKateak 

BBKateak erakusketa-proposamenaren 
helburua da bildumari narratiba berriak 
ematea, museoaren handitze proiektuko 
lanek iraun bitartean. Aldizka eguneratuko den 
aurkezpen-programa dinamiko baten bitartez, 
eraikin zaharreko areto bakoitzak bi artistaren 
eta haien lanen espero gabeko aurrez aurreko 
bat erakutsiko digute; denboran edo/eta jatorri 
kultural edo geografikoan urrunekoak izan 
daitezkeen izenak izango dira; horrela, arteari 
buruzko ikuspegi eraldatzailea eta eraikitzen ari 
dena iradokiko da. Modu horretan, museoaren 
metamorfosia islatuko da etengabe aldatzen 
ari den bilduma batean.

Programa Hamahiru Centaurusera lanak 
abiaraziko du; Sergio Prego artistaren 
eskultura-proiektua da, aretoak hustetik sortua.


